
UKA 2026/253 

8/10-2026 

Margrethe Thårup Andersen 

Meeqqat atuarfiani angajullerni atuartunut meeqqat atuarfiani atuartitsinermut tapertaliullugu 

suliffeqarfimmiisitsilluni aaqqiinermik atortuulersitsinerup iluaqutissartaanik, ajoqutissartaanillu 

naliliisumik nassuiaasiornissamik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Aaqqiineq atortuulersinneqassagaluarpat tamanna 

Namminersorlutik Oqartussanut aamma kommuninut aningaasaqarnikkut, allaffissornikkullu 

kingunerisinnaasai nassuiaammi aamma nalilerneqassapput. UKA 2027 aallartinnginnerani nassuiaat 

Inatsisartunut agguaanneqassaaq. 

(Inatsisartunut ilaasortaq Bo Martinsen, Demokraatit) 

(Siullermeerneqarnera) 

 

Demokraatinit Inatsisartunut ilaasortaq Bo Martinsen siunnersuuteqarneranut pitsaasumut qujaffigaarput. 

 

Demokraatit isumaqarput meeqqat inuusuttullu tamarmik piginnaasatik atorlugit siunissaminnik 

pitsaasumik pilersitsisinnaassasut. Tamanna anguniarlugu meeqqat atuarfianni assigiinngitsumik 

ilinniartitsisinnaassaaq.  

Ilaasa atuakkersorneq aqqutigalugu pitsaanerpaamik ilikkagaqartarput. Allat assaat atorlugit 

suliaqarnermikkut ilikkartarlutik. Ilinniariaatsit taakku tamarmik naleqarput atorluartariaqaraluakkavut. 

Siuaarsuavut qitornamik ilisimasassaanik ingerlatitseqqiissarput kinguaariinniit kinguaariinnut, 

oqaasiinnaanngitsumik iliuutsinilli, aammali oqaluttuaqattaaruttarneq perorsaatinut sakkutut 

atorneqarluartarsimavoq, taammaammat Demokraatinit iliuutsit taakkartukkavut qangaammalli kalaallit 

perorsaariaatsitsinni iliuutsitsinnilu ileqquusimasut pitsaasut ingerlateqqitassatullu piukkussavut. 

Inuusuttut ullumikkut amerlavallaat meeqqat atuarfiannit naammassillutik ilinniarnermut imaluunniit 

suliffimmut ingerlariaqqinneq ajorput. Tamanna inuusuttumut ataatsimut ilungersunaannarani 

Inuiaqatigiinnullu aamma ilungersunartuuvoq. Taamaattumik inuusuttut amerlanerusut 

kajumissuseqalersinniarlugit imminut upperinerulernissaannillu tapersersorniarlugit pilersitsisariaqarpugut. 

 

Juniormesterlæremik aaqqissuussineq aqqutigalugu meeqqat atuarfianni angajullerni atuartut atuarneq 

suliffimmilu sungiusarneq ataatsimoortissinnaavaat. Taamaalilluni atuartitsineq tigussaanerulissaaq. 

Atuartut matematikkip oqaatsillu suliffimmi qanoq atorneqartarnersut takusinnaassavaat. Aamma 

inuussutissarsiutinik ilinniarfinnillu assigiinngitsunik ilisimasaqarnerulissapput. 

Siunertaavoq atuartitsinerup atuartunut amerlanerusunut naleqqunnerulernissaa kiisalu 

ilinniagaqalernissamut suliffeqalernissamullu aqqutissat pitsaanerulersinneqarnissaat, Demokraatiniimmi 

kissaatigiteqigatsigu piginnaasat tamavimmik atorluarneqarnissaat, nunatsinnimi piginnaasat tamavimmik 

suugaluarnersut aqqutissiuukkumagatsigit. 

Demokraatinit nuannaarutigaarput Naalakkersuisut meeqqat atuarfianni tigussaasumik suliaqarnikkut 

inuussutissarsiutinullu sammititamik periarfissanik amerlanerusunik pilersitserusummata.  

Inuussutissarsiutinut sammititamik klassinik pilersitsinissamik siunnersuut, aallartisarneqalereersoq 

Demokraatinit iluarisimaarparput. Juniormesterlæremik aaqqissuussineq pillugu nassuiaat suliap taassuma 

nanginnissaanut iluaqutaasinnaavoq. Periarfissat unammilligassallu pillugit ilisimasaqalersissavaatigut. 

Aamma Namminersorlutik Oqartussanut kommuninullu aningaasatigut allaffissornikkullu 

kingunerisinnaasai ersersissavai. 

 

Inuussutissarsiutinik ilinniarsimasut amerlanerusut pisariaqartippavut. Aamma inuusuttut amerlanerusut 

piginnaasaminnik atuiffiusinnaasumik aqqutissarsinissaat pisariaqartipparput. Taamaattumik periarfissat 

peqqissaartumik misissornissaat pitsaasuuvoq akisussaassuseqarnermillu takutitsilluni. 

 

Demokraatit siunnersuut saqqummiunneqarnermisut isikkoqartillugu akuersissutigineqassasoq inassutigaa. 

 

 

 

 


